
Panubagon si Marcos, mga langyawng kapitalista ug kakunsabo sa pagpangawkaw



Hustisya ang ginasinggit sa mga pamilya sa kapin 100 ka namatay sa pagdahili sa yuta sa Masara, Maco, Davao de Oro niadtong Pebrero 6. Hustisya ang ilang pangayo tungod kay sayod sila nga ang pagkamatay sa ilang mga minahal sa kinabuhi dili usa ka simpleng aksidente o kinaiyanhong trahedya, kundili bunga sa kahimtang nga minugna sa mga hakog sa ganansya nga mga tigpangawkaw ug kakunsabo nga mga burukrata-kapitalista ug armadong ginsakpan sa estado.

Bisan wala pa nangakalot ang tanang patayng lawas nga natabunan dihang midahili ang yuta, giabswelto na sa gubyernong Marcos ang Apex Mining Corporation, ang pinakadakung kumpanya nga nagapadagan sa mga minahan sa lugar. Gipanag-iyahan ang Apex ni Enrique Razon, usa sa pinakadakung burgesya-kumprador sa nasud nga lunod-patay nga tigsuporta ni Marcos nga nakaangkon sa dagkung kontrata sa gubyerno. Bisan sa proteksyon ni Marcos, dili matabunan ni Razon ang iyang responsibilidad sa pagkamatay sa 100 ka tawo sa Maco nga sagad mga mamumuo o trabahante sa kumpanya.

Ginapahinumdum sa maong trahedya sa Maco ang daghan nang katalagman nga nahitabo sa Mindanao, Cordillera, Marinduque, ug uban pang lugar nga resulta sa magun-ubong mina, mga plantasyon, mga proyektong enerhiya, ekoturismo ug walay hunong nga pagtukod og mga imprastruktura. Tungod sa malukpanong pagguba sa kalasangan ug kabukiran, minilyong Pilipino ang nabiktima kada tuig sa mga pagdahili sa yuta ug malukpanong mga pagbaha sa kasyudaran ug kabanikanhan nga hinungdan sa dinaghang pagkamatay, pagkaguba sa panginabuhian ug labaw nga paglunang sa kalisud.

Dugay nang gunit sa mga langyawng kumpanyang multinasyunal ang pagmina sa Pilipinas. Gawasnon ug dinaghang misulod ang maong mga kumpanya sa panahon sa diktaduryang US-Marcos nga nagbulsa sa mga kikbak sa mga operasyon niini. Sa duso sa neoliberal nga palisiya sa liberalisasyon ug deregulasyon, ug sa takuban sa mini nga “pagmina alang sa kalambuan,” gibalaod ang Mining Act of 1995. Kini ang naghatag dalan sa hingpit nga langyawng pagpanag-iya sa mga kumpanya nga magpadagan sa dagkung minahan sa Pilipinas, ilabina sa pagmina og mga bulawan, copper, nickel, chromite, zinc ug uban pang mineral, nga labaw pang nagpagrabe sa malukpanong pagpanggun-ub sa kinaiyahan.

Sa kasaysayan, mga kumpanyang Amerikano ang nag-unang nagpaluyo sa pinakadakung operasyon sa mina sa nasud. Sa kasamtangan, ang maong mga kumpanya gipanag-iyahan o gipondohan sa mga kumpanya ug bangkong Amerikano, Canadian, Chinese ug Australian. Ang minahan sa Pilipinas wala nagsilbi sa lokal nga ekonomiya. Ginaeksport sa nasud ang mga nangakalot nga mineral, nag-una para sa mga industriya sa puthaw sa China ug Japan.

Sa tibuok kalibutan, migrabe ang mga operasyon sa mina sa pag-apas sa mga imperyalistang nasud sa pinakabaratong kakuhaan sa mga hilaw nga materyales. Sa milabayng duha ka dekada, midoble ang demand alang sa nickel sa tibuok kalibutan, nag-una tungod sa kadaku sa ginaeksport sa China (nga nagakonsumo sa 60% sa kinatibuk-ang suplay sa nickel) alang sa industriya sa puthaw, nga dakung bahin sa pagbubu niini og sobrang kapital sa mga proyektong pang-imprastruktura sa gitawag og Belt and Road Initiative.

Siguradong masundan pa ang trahedya sa Apex Mining sa umalabot nga panahon atubangan sa hingpit nga pag-abli sa rehimeng Marcos sa nasud sa langyawng negosyo nga padayong maghatag dalan sa magun-ubon ug makawkawong operasyon sa hakog sa ganansya nga mga kapitalista. Ginasulod karon sa mga multinasyunal nga kumpanya sa mina, agrikultura, enerhiya, turismo, ug imprastuktura ang lain-laing mga prubinsya sa tibuok nasud. Labaw nga modagsang ang maong mga kumpanya kung madayon ang pakana ni Marcos nga usabon ang konstitusyon aron iabli og daku ang pultahan sa mga langyawng tigpangawkaw.

Pipila ka dekada nang ginahasi, ginasumpo, ginapalayas ug ginailugan og yutang kabilin ang mga Lumad sa Mindanao, ug mga nasudnong minorya ug mga mag-uuma sa lain-laing bahin sa nasud. Ginahimo kini pabor sa mga langyawng kumpanya ug mga kasosyong dagkung kapitalista ug burukrata. Ilalum ni Marcos, padayon nga migrabe ang brutal nga pagpanumpo ug terorismo sa estado sa katawhang nagababag sa langyawng pagmina ug pagguba sa kinaiyahan.

Bisan og gideklara sa AFP nga “insurgency-free” ang Davao de Oro ug mga prubinsya sa Southern Mindanao, binatalyon pa gihapon sa mga tropang pangkombat sa AFP ang nagatukod og mga kampo sa mga komunidad aron hadlukon ang katawhan ug babagan ang ilang pagsukol. Asaman adunay mina, anaa ang AFP aron magsabwag og pasismo. Daghan sa mga yunit niini ang nagsilbing pribadong hukbong bayaran sa mismong mga kumpanya sa mina aron panalipdan ang ilang seguridad.

Ang trahedya sa Maco nagtukmod sa katawhang Pilipino nga pakusgon ang pagsukol sa langyawng mina ug pagpangawkaw sa kinaiyahan ug bahandi sa nasud gikan sa mga bukid hangtud sa kadagatan. Kinahanglang hugpungon ang masang Pilipino ug ipataas ang ilang kahimatngon ug determinasyon nga militanteng suklan ang dagkung kumpanyang miguba sa kinaiyahan, lakip na ang pagpanghulog sa AFP og bomba sa kalasangan.

Kinahanglang ilunsad ang malukpanong pagpalihok sa masa aron pugngan ang labaw pang pagguba sa kinaiyahan ug likayan ang bag-ong mga trahedya, subling ihibalik ang mga kabukiran, ug panalipdan ang patrimonya sa nasud alang sa kaayuhan sa katawhan ug demokratikong gubyerno sa katawhan sa umalabot. Dili malilong nga daku ang papel sa kalihukang masa sa mga nasudnong minorya ug masang setler nga maoy direktang nakahiagum sa epekto sa paggun-ub sa kinaiyahan. Busa sila usab ang nag-unang ginaatake sa pasistang AFP aron hatagag dalan ang operasyon sa mga langyawng kumpanya. Kaabag nila ang kalihukang mag-uuma ug uban pang mga pwersang demokratiko sa kasyudaran sa pagpakusog sa kalihukang masa sa pagpanalipud sa bahandi ug kinaiyahan sa nasud.

Ang rebolusyonaryong armadong pakigbisog ang pinaka-epektibong pamaagi sa pagpanalipud sa kinaiyahan. Makapila ka beses nang gipamatud-an sa Bagong Hukbong Bayan ang kusog ug determinasyon niini nga silutan o hingpit nga pugngan ang mga langyawng nangawkaw sa kinaiyahan ug idugsak ang makapatay nga bangkaw sa makilangyaw nga reaksyunaryong estado. Atubangan sa dinaghang pagpasulod sa rehimeng Marcos sa mga langyawng kumpanya sa mina, labaw nga gikinahanglang subling magpakusog ang BHB aron panalipdan ang kaayuhan sa masa ug sa kinaiyahan.




Kamatayon sa mina

Ang katalagman sa pagdahili sa yuta niadtong Pebrero 6 sa Maco, Davao de Oro (kanhing Compostela Valley) ang pinakagrabe sa daghang trahedyang nahitabo sa Mindanao, ug sa Davao de Oro nga usa sa sentro sa mina sa Pilipinas, ug dili una sa gikalambigitan sa kumpanyang Apex Mining Corporation. Dugay nang mibarog ang katawhan sa tibuok rehiyon sa Davao, ug ang mga Lumad sa Mindanao batok sa dagku ug magun-ubong minahan.

Taliwala sa trahedya sa trangkahan niini, ug sukwahi sa peke nga pakigsimpatiya ug nagpakaarun-ingnong maayo, ni usa ka minuto wala gihunong sa Apex ang mga operasyon niini ug padayon nga giobligang magtrabaho ang nabilin nga mga mamumuo sa minahan.

 Kasaysayan sa pagpanggun-ub  ug pagpangawkaw

Nagsugod ang pagmina sa Apex sa yutang kabilin sa tribung Mansaka sa Maco niadtong 1976. Sama sa ubang lugar, wala lamang niini giguba ang ekolohiya sa kalasangan ug kayutaan, giguba usab niini ang tradisyunal nga panginabuhian ug kultura sa mga Mansaka. Sa misunod nga mga tuig, hinay-hinay niining napalayas ang mga Mansaka sa ilang mga komunidad, ug naulipon sila isip mga trabahante sa minahan o suportang sistema niini.

Bisan kaniadto, notoryus na kini sa ubos nga pasuhol ug dili luwas nga kundisyon sa pamuo. Nasuspinde ang operasyon niini niadtong 2000 human gisingil sa mga mamumuo. Mibalik kini sa dinagkung pagmina ilalum sa pagdumala sa mga langyawng kumpanyang Goldridge Mining Corporation (kumpanyang US), Viclode Mining Corporation, ug Mintricor Inc. niadtong 2003. Gipalit ang minahan sa Crew Gold (nga kanhing iya sa kumpanyang Canadian) niadtong 2009, nga nagbaligya usab sa ASVI (Malaysia) niadtong 2009. Niadtong 2013, gipalit kini sa Monte Oro ni Enrique Razon Jr ug sa iyang mga kasosyong kumprador.

Ang erya nga kasamtangang gimina sa Apex nakapailalum sa duha ka MPSA—MPSA-225-2005-XI nga milangkub sa 679.02 ektarya sa magkasikbit nga mga barangay nga Masara ug Teresa, ug MPSA-234-2007-XI nga langkub ang 1,558.53 ektarya sa magkasikbit nga barangay sa Masara, Mainit, Tagbaros, New Leyte, Elizalde ug New Barili sa Maco ug pipila ka bahin sa kasikbit nga lungsod sa Mabini. Niadtong 2023, labaw pang gipalapad sa kumpanya ang mga operasyon dihang gipalit niini ang Asia Alliance Mining Resources Corp. nga adunay permit aron minahon ang 20,000 ektarya sa Maco, Mabini ug Maragusan, tanan sa Davao de Oro.

Adunay 25 ka tuig, nga pwede pang palanaton og dugang 25 ka tuig, ang duha ka MPSA o hangtud 2030 ug 2032. Sa langkub sa duha ka MPSA pa lamang, gibanabanang makakuha og 1,250,000 onse nga bulawan. Niadtong 2022, mikabo ang kumpanya og ₱3.339 bilyong netong kita, nga mas daku og 316.1% kumpara sa 2021. Sa 2023, nakarekord kini og ₱2.3 bilyon nga netong kita sa unang siyam ka bulan pa lang.

Bugti sa pagkawkaw sa kinaiyanhong bahandi, gipabayad lamang sa reaksyunaryong estado ang kumpanya og 4% nga excise tax. Kanunay pa nga ginapalangan sa kumpanya ang paghatag sa mumho nga 1% nga obligasyon niini sa lokal nga gubyerno ug tribu. Human ang halos upat ka dekada, ang bugtong mapanghinambog sa Apex nga kontribusyon sa komunidad mao ang usa ka eskwelahan ug usa ka health center. Ang pabalay niini alang sa kaugalingong mamumuo gitukod pa uban sa usa ka non-government organization. Labaw pang makasisilag, nagpabiling usa sa pinakakabus sa nasud ang tribung Mansaka ug ulipon sa kaugalingon nilang yuta.

Matud sa pagtuon nga gihimo mismo sa kumpanya, ang eryang nalangkub sa minahan niini kanunay ginaulan, pinakagrabe sa tunga-tunga sa Nobyembre ug Pebrero. Humok ang yuta dinhi ug bulnerable ang mga buntod sa pagdahili. Nahimutang usab kini sa adunay fault line (tipak sa yuta), ug bulnerable sa linog. Sa lain pang pagtuon sa estado, gideklarang “geohazard” o peligroso nga lokasyon ang 80% sa Davao de Oro. Taliwala niini, wala lamang gipadayon, hinunua, gipasubsub pa sa Apex ang mga operasyon niini sa pagmina sa prubinsya.

Sa banabana sa mga grupong maki-kinaiyahan, daghang mga insidente sa pagdahili sa yuta ang wala na nataho. Gawas sa open-pit mining sa Apex, nagahimo ang kumpanya og mga tunel ilalum sa yuta. Ginayugyug niini ang yuta ug mga bato sa ilalum, nga labawng nagpataas sa posibilidad sa pagdahili sa dagkung tipak sa bukid.

 Kasaysayan sa kabangis

Sama sa ubang lugar, kaluha sa pagmina ang kabangis sa Davao de Oro. Gilunsad dinhi sa magkasunod nga reaksyunaryong rehimen ang brutal nga kampanyang represyon ug militarisasyon sa tibuok komunidad sa Mansaka. Niadtong 2017, gisugdan sa dili moubos sa tulo ka batalyon sa AFP ang malukpanong pagpamomba gikan sa ere, pagpamig-ot sa mga sibilyan aron “mosurender,” pagpamatay sa mga lider-masa ug ordinaryong sibilyan, iligal nga pagpangaresto ug detensyon, ug uban pang pagpangabuso ug pagpamig-ot.

Tadtad ang prubinsya sa mga detatsment sa CAFGU ug kampo sa militar nga nagsilbing mga gwardya ug protektor sa mga operasyon sa mina. Nakakampo dinhi ang 66th IB nga nakapailalum sa kumand sa 10th ID. Taas ang listahan sa mga krimen sa gubat ug paglapas sa mga tawhanong katungod sa maong dibisyon dili lang sa rehiyon sa Davao apan bisan sa Bukidnon, Agusan del Sur ug Surigao del Sur.

Lakip sa mga biktima sa 66th IB si Marcelo Monterona, nga gipatay sa mga sundalo niadtong Enero 2014 atubangan sa iyang tindahan. Myembro si Monterona sa konseho sa Indug Katawhan, ang organisasyong nanguna sa pagpaningil sa Apex Mining sa kadaut nga dala niini sa mga komunidad sa mga mag-uuma ug Lumad. Niadtong 2013, natukmod sa organisasyon ang Apex nga magbayad og ₱3.6 milyon ug ayuhon ang nagubang mga imprastruktura human naigo ang ilang komunidad sa Bagyong Pablo.

Niadtong Abril 10, 2014, giatake sa mga Pulang manggugubat sa ilalum sa Bagong Hukbong Bayan-Southern Mindanao Region ang minahan sa Apex isip silot sa padayon nga pagpalapad sa mga underground ug open-pit mining niini. Kini taliwala sa balik-balik nga pahimangno sa rebolusyonaryong kalihukan sa malukpanong kadaut nga dala sa ekspansyon sa mina sa mga komunidad sa mga Lumad ug sa kinaiyahan.

Niining panahona, patraydor nga nagpalapad ang kumpanya sa nahabiling lasang sa Maco, nga gideklarang protektado sa rebolusyonaryong katawhan sa lugar. Lakip sa lain pang salaod sa Apex ang; 1) dili pagbayad og danyos sa mga biktima sa duha ka landslide niadtong 2007 ug 2008, 2) ubos nga suhulan ug arbitraryong pagsisante sa mga mamumuo niini, 3) pakyas nga pag-rehabilitate sa mga suba ug tulay sa Maco nga gisaad niini sa mga residente, ug 4) aktibong pagpondo sa mga operasyong kombat sa 9th IB nga nakadeploy kanhi sa prubinsya.

Gideklara sa militar niadtong 2022 nga “insurgency-free” ang Davao de Oro ug gisaulog kini sa dagkung kumpanya sa mina. Luyo niini, nagpabiling nakadeploy ang pipila ka batalyon sa AFP sa mga komunidad sa Lumad ug mga mamumuo aron sumpuon ang unsamang pagsukol sa katawhan. Atubangan sa padayon nga pagpamig-ot ug pagyatak sa katungod ug ilabina atubangan sa pagpasipala sa kinaiyahan, padayon nga nagdilaab ang kasingkasing sa katawhan nga mobarog ug mosukol.




Mina sa Apex-ISRI, ginasalikway sa Benguet

Aktibong ginababagan sa mga nasudnong minorya sa Sityo Dalicno, Barangay Ampucao, Itogon, Benguet ang planong pagpaapruba sa gubyernong Marcos sa Application for Production Sharing Agreement 103 (APSA 103) sa Itogon-Suyoc Resources, Inc (ISRI) nga molangkub sa ilang yutang kabilin. Matud nila, daghang iregularidad sa proseso sa pagkuha sa Free, Prior and Informed Consent (FPIC) sa National Commission on Indigenous Peoples (NCIP) busa angayan kining ibasura. Ang ISRI usa ka kumpanya nga gipanag-iyahan sa Apex Mining Corporation Inc ni Enrique Razon Jr.

Matud sa Dalicno Indigenous Peoples Organization (DIPO), gimanipula sa NCIP ang pagkuha og FPIC. Dili paigo ang gipaambit nga impormasyon niini sa mga asembliya nga misangpot sa pagpirma sa Memorandum of Agreement niadtong Setyembre 20, 2023. Wala usab niini gikuha ang pagtugot sa mga apektadong komunidad, nga maoy angayan ug kanhi nang proseso sa Itogon.

“Gibahinbahin sa maong isyu ang katawhang Itogon. Ang komunidad sa Dalicno, nga nag-organisa sa kaugalingon sa DICO, gitagad lang isip ‘breakaway group’ ug gipagawas pa nga dautan sa kunohay mga ‘awtorisadong mga indigenous organization.’ Bisan pa man, mibarog ang Dalicno…isip lehitimong stakeholder tungod kay ang yuta, kinabuhi ug panginabuhian nila ang napeligro (sa proyekto),” pamahayag sa organisasyon.

Langkubon sa APSA 103 ang 581 ektaryang yutang kabilin sa mga barangay sa Ampucao, Poblacion, ug Virac sa Itogon, Benguet. Pagasakupon sa mga operasyon sa mina ang tibuok sityo sa Dalicno, uban ang ilang mga tinubdan sa tubig, sagradong mga lubnganan, mga eskwelahan ug mga simbahan nga gitawag nga mga “build-up zone.”

Nagtoo ang mga taga-Dalicno nga bisan og nakabutang sa MOU nga mahimong “no mining zone” ang mga “build-up zone” ug mahimong “buffer zone” usab ang watersources dili na kini maapektuhan sa mina. Matud nila, tataw kaayo ang epekto sa mina, ilabina sa Apex Mining nga tag-iya sa ISRI, sa bag-o lang nahitabo nga landslide sa Masara, Maco, Davao de Oro.




2 ka aktibista sa kinaiyahan, gitanyagan og writ of amparo ug habeas data

GIPABURAN SA KORTE Suprema ang petisyon para sa writ of amparo ug habeas data nilang Jonila Castro ug Jhed Tamano, mga aktibistang pangkinaiyahan nga gidagit sa mga ahenteng militar. Naangkon nila kini human ang padayon nga pagpanghingusog ug pagbutyag sa brutalidad sa militar ug NTF-Elcac dihang sila gidagit niadtong Setyembre 2, 2023. Sekretong gipriso ang duha sulod sa duha ka semana ug gipailalum sa tortyur ug pagbahad sa ilang kinabuhi.

Subay sa mando, dili pwedeng duulan ang duha ka aktibista ug ilang mga pamilya og mas ubos sa usa ka kilometro sa mga ahenteng militar ug personel sa NTF-Elcac. Pwede usab nilang kuhaon ug ipapapha ang mga personal nga datos nga gunit sa estado aron protektahan ang ilang seguridad ug katungod sa pribasiya.

Temporaryong proteksyon ang gihatag sa Korte Suprema, ug nakasalang pa sa Court of Appeals ang petisyon alang sa Permanent Protection Order ug Production Order.




Pulitiko-militar nga pagbansay, gilunsad sa BHB-Central Negros

TALIWALA SA GIPAGRABENG operasyong militar sa natarang gerilya, determinadong gilunsad sa mga Pulang kumander ug manggugubat ang usa ka pagbansay sa Batakang Kurso sa Pulitiko-Militar niadtong Enero 20-27. Tumong sa aktibidad nga armasan ang mga manggugubat sa batakang mga prinsipyong pulitiko-militar aron maisugong atubangon ang kontra-rebolusyong kampanya sa pagpanumpo sa rehimeng Marcos.

Kabahin usab ang maong pagbansay sa pagpatigbabaw sa natarang gerilya sa mga kahuyangan sa ideolohiya, pulitika ug organisasyon nga babag sa kumprehensibong pag-abante sa gubat sa katawhan sa langkub nga lugar, ilabina sa natad sa armadong pakigbisog, matud sa Bagong Hukbong Bayan (BHB)-Central Negros.

“Nagmalampuson ang pagbansay tungod sa rebolusyonaryong kooperasyon sa mga manggugubat ug kumander, ug ang walay hunong nga suportang masa sa ekonomiya, pinansya ug seguridad sa yunit,” pamahayag pa sa yunit.

Matud pa ni Ka Monique, Pulang manggugubat, “lahi ra gyud kung naka-training ka tungod kay dili ka mahadlok sa pag-atubang sa kaaway ilabina nga kabahin kini sa sentral nga tahas nato isip hukbo.” Makatabang ang mga pagbansay pulitiko-militar sama niini aron “likayan ang lunlun-militar o pagka-militarista…tungod kay kung hanas sa militar, kinahanglang hanas usab sa pulitika,” pamahayag ni Ka Turko, platun lider ug nag-unang instruktor sa pagbansay.




Ika-85 nga adlawng natawhan ni Ka Joma, gisaulog

GISAULOG SA REBOLUSYONARYONG kalihukan, mga alyado, ug lokal ug internasyunal nga mga higala ang ika-85 nga kasumaran ni Kaubang Jose Maria Sison niadtong Pebrero 8. Gilunsad nila ang lain-laing aktibidad aron pasidunggan si Ka Joma ug ilhon ang iyang mahinungdanong mga tampo sa rebolusyong Pilipino.

Sa Rizal, naglunsad og serye sa oplan-dikit ug oplan-pintal sa pipila ka yaweng lugar sa prubinsya ang Kabataang Makabayan (KM)-Rizal niadtong Pebrero 11. Sa populisadong lugar sa Barangay San Juan, Taytay, nagdikit ang mga batan-on og “wheat paste art” nga nagpakita sa imahe ni Ka Joma. Gipinta usab nila sa mga dingding ang panawagan sa mga kabatan-onan nga mosampa sa Bagong Hukbong Bayan ug mosalmot sa gubat sa katawhan.

Sa Utrecht, the Netherlands, naglunsad og usa ka kulturanhong programa ang mga alyadong organisasyon sa National Democratic Front of the Philippines (NDFP).




Mga protesta

Rali kontra-pribatisasyon sa PUP. Nagprotesta sa House of Representatives sa Quezon City ang mga estudyante sa Polytechnic University of the Philippines (PUP) niadtong Pebrero 12 dungan sa pagdungog sa National Polytechnic University (NPU) Bill nga mag-abli sa dalan alang sa hingpit nga pribatisasyon ug komersyalisasyon sa edukasyon sa unibersidad. Adunay mga prubisyon ang maong sugyot balaodnon nga magtugot sa pagsulod sa pribadong negosyo sa unibersidad. Bangis nga gibungkag sa mga pulis ang protesta sa mga kabatan-onan.

Black Hearts Day. Naglunsad og “Black Hearts Day” ang mga mamumuo sa panglawas gikan sa pribado ug pangpublikong ospital sa Metro Manila ug Baguio City niadtong Pebrero 14, Valentines Day. Matud nila, simbolo ang itum nga kasingkasing sa ilang pagkadismaya sa rehimeng Marcos sa padayon nga paghikaw kanila sa makabuhi nga sweldo, mga natanggong nga benepisyo, ug sa kaylap nga kontraktwalisasyon sa sektor ug uban pang dugay nang pangayo sa mga mamumuo sa panglawas.

Dugang-sweldo, duso sa mga unyon sa magtutudlo sa NCR. Lain-laing porma sa hiniusang protesta ang padayong gilunsad sa mga kahugpungan ug unyon sa mga magtutudlo sa National Capital Region (NCR) aron ipanawagan ang pagpataas sa ilang binulang sweldo. Gisugdan nila ang protesta niadtong Pebrero 14 atol sa Valentines Day, ug nagpadayon hangtud Pebrero 17 sa pagpasiugda sa Alliance of Concerned Teachers-NCR Union.

Resolbahon ang pagpanglimbong sa eleksyon 2022! Midagsang sa upisina sa Comelec ang mga myembro sa Kontra-Daya, kauban ang grupong TNTrio aron ipanawagan nga unahon sa komisyon ang pag-imbestiga sa daghan nang nabutyag nga anomalya sa eleksyong 2022, kaysa sa mini nga people’s initiative. Dugay nang gisumite sa mga grupo ang ilang mga reklamo sa ahensya, ug aduna na usay mga nakasumiteng petisyon sa Korte Suprema, aron imbestigahan ang malukpanong pagpanglimbong nga nagpwesto kang Ferdinand Marcos Jr ug Sara Duterte sa poder.

One Billion Rising batok sa pagyatak sa kababayen-an. Gilunsad sa mga grupo ug organisasyon sa lain-laing bahin sa nasud niadtong Pebrero 14 ang tinuig nga kampanyang sayaw-protesta nga One Billion Rising (OBR) batok sa pag-abuso ug pagyatak sa kababayen-an. Gipangunahan sa grupong Gabriela, nasudnong alyansa sa mga kababayen-an, ang nag-unang aktibidad sa OBR sa Pilipinas nga gipahigayon sa UP-Diliman. Mituyok ang ilang aktibidad sa temang “Rise for Freedom–Be The New World.”




Alyansang anti-chacha, magprotesta sa ika-38 nga anibersaryo sa Panag-alsang EDSA



Nagtapok niadtong Pebrero 15 ang kapin 100 ka mga organisasyon ug indibidwal ilalum sa No to Chacha Network aron babagan ang pakana sa rehimeng Marcos nga bag-ohon ang Konstitusyong 1987 (charter change o chacha), pinaagi sa unsamang porma. Gisulti usab nila ang pagdumdum sa ika-38 nga kasumaran sa Panag-alsang EDSA, nga matud nila basihan kung nganong namugna ang maong konstitusyon.

Supak ang mga grupo sa mga pagsulay nga amyendahan ang konstitusyon pinaagi man sa mini nga people’s initiative o constituent assembly. Matud nila, kini nga mga pagsulay “wala gikinahanglan, masiaksiakon, gasto kaayo, ug nakapukos nag-una sa pagpabilin sa pwesto sa mga anaa sa poder.”

Imbis nga unahon ang chacha, nanawagan ang mga grupo ug indibidwal nga hatagag pagtagad sa mga anaa sa pwesto ang pagpataas sa suhulan ug kita, pagpaubos sa presyo sa mga palaliton ug batakang yutilitad, pagpanindot sa mga katilingbanong serbisyo, pagsumpo sa korapsyon ug red tape (taas nga proseso ug linya sa burukrasya), pagpanalipud sa mga tawhanong katungod, hustisya ug kalinaw, pagpanalipud sa soberanya sa West Philippine Sea, pagprotekta sa kinaiyahan ug pagsiguro sa limpyo ug masaligang eleksyon.

Mitambong sa panagtapok ang mga nasudnon-demokratikong organisasyon, mga kongresista sa blokeng Makabayan, myembro sa 1Sambayan, kanhing upisyal sa gubyerno, tawong-simbahan, grupong estudyante, magtutudlo, uban pang grupo sa mamumuo ug daghan pang uban. Mitambong usab silang Justice Antonio Carpio, Commissioner Rene Sarmiento, Atty. Neri Colmenares, Sr. Mary John Mananzan, kanhing DSWD Sec. Judy Taguiwalo, Bishop Gerardo Alminaza, lider sa One Negros Ecumenical Council (ONE-C) ug obispo sa San Carlos City ug daghan pang uban.

Mipirma usab sa giusang deklarasyon ang kanhing senador nga si Kiko Pangilinan, Atty. Lutgardo Barbo sa PDP Laban ug sa upisina ni Sen. Koko Pimentel, Fr. Daniel Franklin Pilario, presidente sa Adamson University, Dr. Noel Leyco, kanhing presidente sa Pamantasan ng Lungsod ng Maynila, ug si Diwa Guinigundo, kanhing deputy governor sa Bangko Sentral ng Pilipinas.

Samtang, walag too nga aktibidad ang gilunsad niining bulana sa lain-laing grupo aron babagan ang chacha.

Sa Bacolod City, nagtapok ang mga tawong-simbahan ug mga demokratikong organisasyon sa pagpanguna sa ONE-C niadtong Pebrero 10 aron ilunsad ang usa ka malukpanong kampanya batok sa chacha. Niadtong Pebrero 8, naghugpong sa alyansang Way Chacha (Walay Chacha) ang lain-laing indibidwal sa Davao City batok dinhi. Gitukod usab sa lain-laing demokratikong mga organisasyon ang No To Charter Change Coalition-Panay sa Iloilo City niadtong Pebrero 20.

Sa Valentines Day, nagmartsa padulong sa Mendiola ang mga grupo sa mag-uuma ug kababayen-an batok sa Rice Liberalization Law. Panawagan nila: pagkaon sa lamesa, dili chacha!

Niadtong Pebrero 16, nagmartsa ang mga kabatan-onan ug estudyante sa University Belt sa Maynila aron ipadayag ang pagbabag sa komersyalisasyon sa edukasyon ug pagbatok sa makilangyaw nga chacha sa rehimeng Marcos. Matud nila, pagatugutan sa chacha ang hingpit nga langyawng pagpanag-iya sa pagpadagan sa edukasyon nga labawng magpaantus sa mga kabatan-onan.

Sa parehong adlaw, nagtapok ang mga mamumuo sa EDSA Shrine ilalum sa panawagang “dugang suhulan, dili chacha.” Ayha niini, niadtong Pebrero 14, naglunsad sila og protesta atubangan sa Senado, kadungan sa pagdungog sa sugyot nga ₱100 dugang-suhulan nga gisumite sa katiguman.




5-ka-tuig nga Rice Liberalization Law, ibasura!

NAGPROTESTA ANG MGA grupo sa mag-uuma ug kababayen-an sa Mendiola sa Maynila niadtong Pebrero 14 aron ipanawagan ang pagbasura sa Rice Liberalization Law (RLL), nga nabalaod sa susamang adlaw niadtong 2018. Gibatikos nila ang liberalisasyon sa pag-import og bugas nga nagresulta sa labaw pang pagsaka sa presyo sa bugas, sukwahi sa saad niining mapaubsan ang presyo. Niadtong katapusan sa 2023, narekord ang pinakataas nga “rice inflation” sa tantos nga 19.6%, pinakapaspas sa milabayng 14 ka tuig. Kumpara sa 2022, misaka og halos ₱10 ang bugas kada kilo niadtong milabayng tuig. Pagsulod sa 2024, misaka pa og ₱1-₱2 ang bugas kada kilo. Labaw usab nga miubos ang presyo sa pagpalit sa humay sa nasud.




Mga tumotumo nga “dautang epekto” sa dugang-suhulan



Subli na usab nga nagkoro ang mga kapitalista, ilang mga protektok sa kongreso ug mga ahensya sa estado sa mga “dautang epekto” sa dugang-suhulan sa ekonomiya ug sa mga mamumuo mismo. “Magsirado ang gagmayng negosyo!” “Motaas ang singil ug presyo!” ug ang mas grabe, “Palisudlisuron niini ang mga mamumuo!”

Makapila ka beses nang napanghimakak ang maong mga rason. Sa pagtuon sa Ibon Foundation sa kasaysayan sa dugang-suhulan sa nasud, napamatud-an niining dili tanang dugang-suhulan nagpamahal sa presyo sa mga palaliton ug singil. Gani, daghang mga higayon nga miubos ang implasyon, unum ka bulan human gipataas ang suhulan.

Pulos imbento ang maong mga rason, ilabina nga wala kini basihan sa kasaysayan sa Pilipinas nga nagpakitang adunay direktang epekto sa pagsaka sa presyo ang pagtaas sa suhulan. Sa praktikal nga kasinatian, nagasaka ang tantos sa implasyon bisan wala ni mumho nga dugang-suhulan.

Ang tataw, dili makasugakod sa walay pugong nga pagsaka sa presyo sa mga palaliton ang ang-ang sa suhulan sa mga mamumuo. Niadtong Disyembre 2023, anaa na lamang sa ₱505.23 ang tinuod nga bili sa minimum nga suhulan sa National Capital Region nga ₱610/adlaw. Mas grabe pa ang kahimtang sa ubang rehiyon sa nasud.

Dili usab tinuod nga malugi ang “gagmayng kumpanya” kung ipataas ang suhulan og ₱100/adlaw o himuong ₱750/adlaw o bisan pa ₱1,100/adlaw ang suhulan. Una, dili langkub sa mga kamandoan sa pagpataas sa suhulan ang mga negosyong “micro” (sagad mga tindahang sari-sari ug ginadumala sa mga myembro sa pamilyang wala nagadawat og suhol o unpaid family worker). Daghang pamaagi usab para makatabang ang gagmayng kumpanya nga adunay trabahante nga 20 paubos, sama sa paghatag sa estado og pangpinansyang tabang, ubos nga interes sa mga pautang, pagsingil kanila og mas ubos o walay buhis, pagtubag sa taas nga presyo sa materyal alang sa produksyon ug singil sa transportasyon ug daghan pang uban.

Ang tinuod, ang malangkub sa kamandoan mao ang dagkung negosyo nga mikabo og milyun-milyong kita apan wala nagpataas sa suhulan hangtud wala matukmod sa mga unyon o sa estado, kung napwersa kini sa kalihukan sa mamumuo. Pinakamodelo sa ingon niining pagpangdaugdaug ang mga mall sa pamilyang Sy, nga nagpasuhol og minimum sa mga tindera ug kahera, luyo sa gipanghinambog niining nagadaku ang kita kada tuig.

Walay ulaw nga ginagamit sa dagkung kapitalista ang “pagkalugi” sa gagmayng negosyo aron tabunan ang makatarunganong panawagan nga maghatag kini og makabuhi nga suhulan sa ilang mga mamumuo.

Ikaduha, dili tinuod nga “dakung mayorya” sa mga mamumuo ang “dili mahatagan” sa dugang suhulan. Kapin katunga (51.4% o 3,163,581 sa kinatibuk-ang 6,155,893) sa mga mamumuo sa pormal nga sektor nagatrabaho sa dagkung kumpanya nga mikita og bilyun-bilyong piso, busa adunay basihan nga magduso sa dugang suhulan aron mabuhi nga disente ang ilang mga pamilya. Pagagamiton nila ang dugang nga kita aron tubagon ang minimum nilang mga panginahanglan, sama sa pagkaon ug transportasyon, nga sagad ginaprodyus sa lokal nga mga mag-uuma o serbisyong ginahatag sa sama nilang gamay ang kita.

Ikatulo, wala pay 6.7% ang makibhang sa kita sa dagku ug midyum nga empresa kung patas-an ang suhulan og ₱100. Bisan ang kita sa micro ug gagmayng empresa makibhangan lamang og 7.6%-7.9%.

Sa pikas bahin, mas dakung kantidad, mas mahinungdanon ug makatarunganong dugang-suhulan ang matagamtam sa mga mamumuo. Sa aktwal, ang ₱100 nga dugang nagpasabot sa gamay nga ₱2,000 nga dugang kada bulan. Mas mahinungdanon ang ₱400 nga gisugyot nga dugang-suhulan sa Kongreso nga nagpasabot sa dugang nga ₱8,000 kada bulan. Bisan pa man, dili niini matubag ang minimum nga mga panginahanglan sa mga pamilya, nga manginahanglan og minimum nga ₱600 kada adlaw nga dugang-suhulan.




Jeepney phaseout, paantus sa kababayen-an



Kanunay gakabalaka, kanunay stressed. Syempre, mao ra gyud ni ang among panginabuhian,” paambit ni Nay Myrna, asawa sa drayber sa dyip ug konduktor usab sa pagpamasada, dihang gipangutana sa programa sa rehimeng Marcos nga Public Utility Vehicles (PUV) phaseout. Ingon niini ang kinatibuk-ang gibati sa mga drayber ug opereytor, ilang mga asawa ug pamilya, bisan og subling napairog sa katapusan sa Abril ang gitakdang petsa sa pugos nga konsolidasyon sa mga prangkisa.

Sa milabayng mga bulan, nakighiusa si Nay Myrna sa pakigbisog ug mibarog nga ibalik ang indibiwal nga prangkisa ug hingpit nga ibasura ang mini nga PUV Modernization Program. Sama niya, nakighiusa usab ang 51-anyos nga si Nay Jenny sa mga protesta aron panalipdan ang ilang panginabuhian.

 Unsa nalang ang among panginabuhian?

Dyesesays ka tuig nang drayber sa dyip sa usa ka syudad sa Metro Manila ang bana ni Nay Myrna. Kung kaniadto nakaabag pa kanila ang trabaho ni Nay Myrna isip superbisor sa usa ka patahianan, nakasandig na lang karon sila nag-una sa pagpamasada dihang nagkasakit siya ug gitangtang sa trabaho niadtong pandemya. Nagdawat siya kanhi og suhol nga ubos sa ₱15,000 kada bulan ug walay mga benepisyong natagamtaman. Bisan pa man, dakung tabang kini sa pagtubag sa ilang gasto sa inadlaw-adlaw.

Sa kasamtangan, ₱2,800 lamang ang kita nilang magtiayon sa inadlaw nga pagpamasada. Apan ₱850 lamang ang limpyong kita nga mapadulong kanila sa kada 12 ka oras nga pagbyahe. Kini human ikibhang ang ₱800 nga bawndari, ₱150 kada adlaw nga renta sa giabangang kwarto, ug ₱1,000 nga gasto sa gasolina. Dakung paantus usab kanila ang walay-hunong nga pagsaka sa presyo sa lana sa milabayng pito ka semana.

Nabalaka si Nay Myrna ug iyang bana sa planong PUV phaseout tungod kay sa pagpamasada sila naanad. “Ang akong bana, gikulbaan, niadtong gibalita ang phaseout. Syempre mao na gyud ang iyang naandan… dili siya anad sa ubang transportasyon,” pagpatin-aw niya.

Kung hingpit silang sipaon sa kalsada, wala siyay kasayuran kung asa sila mokuha og pangsustento sa inadlaw-adlaw. Sa pagkaon, ₱300 ang gasto sa magtiayon sa usa ka adlaw. Gimakmak niya ang ₱63 nga inadlawng gasto sa pagkaon nga “rekomendasyon” sa gubyero alang sa usa ka tawo. “Mao ba? Unsa imong sud-anon, usa ka bulad?” matud niya.

Dugang sa galastuhon ang maintenance niyang tambal nga ₱200 kada adlaw, lakip ang insulin. Ginapaeskwela usab nila ang Grade 8 nilang anak nga anaa sa prubinsya.

Halos susama ang sitwasyon nila Nay Jenny ug iyang bana nga 17 ka tuig nang nagamaneho. Nabalaka sila, ilabina nga wala nagpasakop sa konsolidasyon ang opereytor sa ilang dyip. Tungod kay pito ka yunit kuno ang isurender sa opereytor, maong wala siya misugot.

Kung mawad-an sila og drayban nga dyip, matud niya, mangita na lang og laing trabaho ang iyang ban. “Wala mi mahimo,” matud niya. Karon naga-sideline siya sa pagpaninda sa karinderya sulod sa garahe sa ilang ruta. Adunay unum ka anak ang magtiayon ug lima dinhi ang nag-eskwela pa. Ang usa Grade 1 pa lang.

 Pag-atras sa pugos nga konsolidasyon

Sa konserbatibong datos sa gubyerno niadtong Disyembre 2023, adunay 1,767 ruta sa dyip sa tibuok nasud ang wala miuyon sa konsolidasyon, o 31% kini sa kinatibuk-ang 5,716 ruta sa dyip. Sa mga rutang napailalum sa konsolidasyon, anaa sa 727 ang mas ubos sa 60% ang ang-ang sa konsolidasyon. Pinakadaku ang ihap sa dili konsolidadong ruta sa dyip sa Bicol nga 451 o 68% sa kinatibuk-ang ruta sa rehiyon. Samtang anaa sa 35% usab sa ruta sa dyip sa Metro Manila ang walay konsolidadong mga prangkisa sa dyip.

Gipanghinambog sa Land Transportation Franchising and Regulatory Board (LTFRB) nga “nadugangan” ang ihap sa mga nagpakonsolida sukad nga gi-extend ang panahon sa konsolidasyon. Apan sukwahi dinhi, gitaho sa mga organisasyon sa drayber ug opereytor ang pagtiwalag sa pipila ka mga myembro nila sa pugos nga iskema.

Tungod kay nabutyag ang dunot nga kinauyukan sa pugos nga konsolidasyon ug PUV Modernization, ginabawi karon sa mga drayber ug opereytor ang gisurender nga prangkisa sa pugos nga konsolidasyon. Nabalaka silang masusama sa daghan nang nalugi ug hingpit nga napatay ang panginabuhian tungod dinhi.

Padayon ang pagpamugos sa Land Transportation Office (LTO) sa mga drayber ug opereytor nga magpailalum sa konsolidasyon sa mga prangkisa ug pagailhong kolorum ang ilang mga dyip kung padayon nga mamasada. Nangbahad pa kini nga usa kini ka “krimen” ug mamahimong mag-atubang og multa ug pagkapriso.

Samtang nakasang-at ang pagpatuman sa konsolidasyon, nga kabahin sa mini nga PUV Modernization Program, delikado usab ang panginabuhian sa mga drayber ug opereytor ug ilang mga pamilya. Atubangan niini, nagkahiusa ang ilang singgit: ibalik ang indibidwal nga prangkisa, ibasura ang pugos nga konsolidasyon ug ang mismong pekeng programa sa modernisasyon.




Pag-aresto, pagpaniktik ug pagpamig-ot sa militar sa Negros, Bicol ug Southern Tagalog

Nataho sa milabayng mga semana ang sunud-sunod nga mga kaso sa pag-aresto, pagpaniktik ug pagpamig-ot sa mga elemento sa militar ug pulis batok sa mga progresibo ug aktibista sa rehiyon sa Negros, Bicol ug Southern Tagalog.

Sa Negros Occidental, giaresto sa mga pulis si Pertinisa Jereula Charita, 55, samtang nagaduaw sa iyang bana sa prisohan sa San Carlos City niadtong Pebrero 13. Matud sa Human Rights Advocates Negros (HRAN), ginapagawas sa mga pulis nga nakumpiska kang Pertinisa ang usa ka kalibre .22 nga pistola dihang gikapkapan.

Si Pertinisa, myembro sa Kapatid-Negros ug National Federation of Sugar Workers (NFSW), asawa ni Leon Charita nga giaresto niadtong Setyembre 2019 sa kasong illegal possession of firearms and explosives. Kauban ni Pertinisa ang iyang mga anak ug apo dihang miduaw kang Leon aron saulugon ang iyang adlawng natawhan sulod sa prisohan.

Sa Albay, gitiktikan ug gipig-ot sa mga sundalo sa 9th ID ang mga paryente sa mga myembro sa Farmer’s Assistance for Resource Management, Education and Rehabilitation Incorporated (FARMER Inc) nga silang Maggie Seva, upisyal administratibo niini, ug istap nga si Fidel Mirando niadtong unang katunga sa Pebrero. Gipailalum sa iligal nga interogasyon ang mga paryente sa duha.

Sa Rizal, nagbalay-balay ang usa ka elemento sa 2nd ID sa Barangay San Isidro, Antipolo City, Rizal niadtong ikaduhang semana sa Pebrero ug nangusisa kalabot sa mga lider-masa sa progresibong kalihukan sa Rizal. Nakasibilyan ang sundalo ug nagpasumangil nga empleyado sa Antipolo City Hall aron ipatuman ang pagpaniktik. Matud sa mga silingan, ginakuha kanila sa sundalo ang mga personal nga impormasyon ug numero sa selpon sa mga lider-masa.

Sa Oriental Mindoro, nangsamok-samok ug nanghadlok ang mga personel militar ug pulis sa mga mangingisda ug makitawhanong grupo nga nagpahigayon og Boat Construction Project sa Naujan niadtong Pebrero 7. Laraw sa proyekto nga maghatag og mga bangka ug himan sa pagpangisda sa mga naapektuhan sa oil spill niadtong milabayng tuig. Human gisamok ang programa, walay ulaw nga giangkon sa militar nga kabahin sa kampanya sa National Task Force-Elcac ang programa.




Sulayng demolisyon sa Sityo Balubad sa Angeles City, gipakyas

SUBLING GIPAKYAS SA mga residente sa Sityo Balubad, Barangay Anunas, Angeles City ang lain na usab nga pagsulay sa pulis, kakunsabo ang Clarkhills Properties Corporation, nga idemolis ang ilang komunidad gikan niadtong Pebrero 7. Dili moubos sa 100 ka pulis ug mga myembro sa SWAT, dugang sa 50 katawo, ang gipadala sa sityo aron gamiton sa pugos nga pagpalayas sa mga residente.

Apektado sa planong demolisyon ang kapin 500 ka balay sa 72-ektaryang yuta nga ginailog sa maong kumpanya. Gibanabanang 2,000 ka residente ang biktima sa pagpangilog sa yuta. Gawas dinhi, gikabalak-an usab nga maapektuhan sa pagpangilog ug demolisyon ang kasikbit nga mga barangay sa Cuayan ug Sapangbato.

Luyo sa kawad-on sa memorandum order, subling pugos nga gisulod sa mga pulis, SWAT ug tim sa demolisyon ang barikada sa residente sa Sityo Balubad. Gikawatan na, gikulata pa sa mga berdugo ug gisamaran sa tiil ang tag-iya sa balay nga gisulayan nila sa pagguba. Dihadihang miresponde ang laing mga residente ug midepensa sa ilang komunidad.

Walay hunong ang mga pulis sa pagpanghulga sa mga residente. Gikasahan nila og pusil ang mga sibilyan. Gibato sa tim sa demolisyon ang mga residente kung asa 20 ang nasamdan. Mibalik pa pagka-ugma ang mga pwersa sa estado ug tim sa demolisyon ug pugos nga gisulod ang barikada.

Tungod sa panaghiusa ug pagpanalipud sa mga residente, subli nilang napalayas ang mga pulis ug napugngan ang demolisyon. Ingon niini usab ang nahitabo niadtong Oktubre 2023 dihang gisulayan sa pagbungkag ang ilang barikada aron ipatuman ang demolisyon.

Duso sa mga pamilya sa sityo, ila ang yuta ug aduna silay mga dokumento (certificate of land ownership award) ug resibo sa pagbayad niini sa Landbank of the Philippines.




Sa mubong pagkasulti

